
 ഊനം കൂടാതനേകം ക്ഷിതിപതികൾ നിറ-
  ഞ്ഞുള്ളൊരാ നല്ല യോഗ-
 സ്ഥാനം പ്രാപിച്ച മാടക്ഷിതിപതിവരന-
  ന്നേകിനാൻ ശ്ലാഘയോടേ.        ൮൬


 സാമാന്യക്കാൎക്കു കിട്ടാത്തൊരു വിധമെഴുമീ 
  സ്ഥാനമാനം ലഭിച്ച-
 ന്നാ മാന്യൻ മാടഭൂമീശ്വരനഥ പരിവാ-
  രാന്വിതം പോന്നുപിന്നെ
 ധീമാൻ വന്നെത്തി തന്നാടതിലുടനതിസ-
  ന്തുഷ്ടരാം നാട്ടുകാരാൽ
 ശ്രീമാൻ സമ്പൂജ്യനായിസുഖമൊടു നിവസി-
  ച്ചീടിനാനൂഢമോദം.        ൮൭


  കനകക്കുന്നിൽസ്സുമനോ-
 ജനനിരയോടും തെളിഞ്ഞു ധിഷണാഢ്യൻ
  അനഘൻ ഭൂപതി സാക്ഷാൽ
 ഘനവാഹനനെന്നപോലെ വാണു സുഖം.        ൮൮


 അക്കാലം വന്ന മദ്രാസ്ഗവർണ്ണരവർകളാ-
  പ്തിൽപ്രഭുസ്സായ്വു തന്നെ-
 സ്സൽക്കാരം ചെയ്തു മോദപ്രചുരിമ നിറയി-
  ച്ചങ്ങയച്ചിട്ടു പിന്നെ
 അക്കാരുണ്യാബ്ധി ഭൂപൻ സ്വസൃസുതസഹജാ-
  മാത്യഭൃത്യാദിയോടൊ-
 ത്തുൾക്കാളും കൌതുകാൽപ്പുക്കിതു ജവമൊടു രാ
  മേശ്വരം വിശ്വപൂതം.        ൮൯


 സേതുസ്നാനം കഴിച്ചാസ്സുകൃതി നൃപവരൻ 
  ദാനധൎമ്മാദിയും ചെ-
 യ്തേതും വൈകാതെ പോന്നോരളവഴകൊടുവ-
  ഞ്ചീന്ദ്രസമ്മാന്യനായി.

